
Viðskiptastefna ESB og Íslands

    Upphaf viðskiptastefnunnar er að eftir stofnun Evrópusambandsins (ESB) árið 1957, sem þá hét Efnahagsbandalag Evrópu, voru í áföngum felldir niður innbyrðis tollar og innleiddur sameiginlegur tollur gagnvart öðrum ríkjum nærri meðaltali tolla sex upphaflegu aðildarríkjanna. EFTA, stofnað 1960, fylgdi sömu tímaáætlun um innbyrðis niðurfellingu tolla og það gilti um Ísland frá 1970. Í ESB varð til tollabandalag, þá oft nefnt Sameiginlegi markaðurinn, sem nú nær til 27 aðildarrikja, en það hefur lækkað sameiginlega tollinn með árunum vegna í samninga í GATT og Alþjóðaviðskiptastofnuninni - WTO. Stefnan um almennar tollalækkanir ESB í WTO er ákveðin af aðildarríkjunum en framkvæmdastjórnin fer með samninga fyrir þeirra hönd eins og er um viðskiptasamninga við þriðju ríki. Tvíhliða samningar EFTA hafa yfirleitt fylgt í kjölfar slíkra samninga ESB sem hefur víðtækara samningsnet en EFTA. Í EFTA njótum við góðs af samstarfi um gerð viðskiptasamninga með Sviss og Noregi en fullyrða má að fáir myndu hafa áhuga á viðskiptasamningum við jafn lítið ríki sem Ísland. 

     Þegar efnahags- og fjármálakreppan skall á 2008 höfðu alheimsviðskiptin aukist um 6% árlega í rúman áratug. Opin hagkerfi voru almennt talin stuðla til lengri tíma að vexti og hagsæld. Heimsmeðaltal tolla á vörum lækkaði úr yfir 25% 1980 í 10% nú og á iðnaðarvörum er ESB með lægstu tolla, að meðaltali 4%. Frjálsari viðskiptahættir voru að nokkru leyti svæðisbundnir, td. í NAFTA eða vegna stækkunar ESB til mið- og austur-Evrópu. Aftur á móti hefur síðasta marghliða átakið á heimsvísu um frjálsari viðskipti á vegum WTO ekki náð fram að ganga því Doha viðræðurnar sem hófust 2001 sitja fastar. Samkomulag í þeim í viðræðunum væri þýðingarmikið þó ekki væri til annars en að staðfesta að frjálslegum viðskiptastefnum yrði ekki snúið við enda þótt verulegt afnám núverandi viðskiptahindrana næðist ekki.

    Svo mikilvægir sem þessir tvíhliða eða marghliða samningar eru, skiptir þó öllu meira máli að efnahagsþróunin leiði til áframhalds blómlegra alþjóðaviðskipta. Og ekki er örugg tilhögun alþjóðlegra greiðslna og stöðugleiki í gengi gjaldmiðla þýðingarminna. En nú er þessu því miður ekki að heilsa þegar hafið er skeið efnahagslegs samdráttar í Bandaríkjunum, Evrópu og víðar. Fjármálakerfi hafa hrunið og eftirlitsstofnanir sýnt sig of veikar til að hindra spákaupmennsku og jafnvel spillingu. Ríkisstjórnir, jafnvel í Bandaríkjunum, hafa þjóðnýtt fjármálageirann sem hefði þótt óhugsandi aðeins fyrir fáum árum á tíma bjarsýni um ágæti nýs kapitalisma. 

   Þetta er í grófum dráttum myndin af umhverfinu sem Ísland er í þegar á okkur dundi verri fjármálakreppa en sögur fara af hér á landi og þótt víðar væri leitað. Það segir sig sjálft að endurreisnin er háð því m.a. að okkur takist að koma efnahags- og viðskiptatengslum okkar í lag. Mætti þá draga þessi atriði saman svo sem hér segir:

· Þýðingarmesti viðskiptaaðili okkar er Evrópsambandið með 83% útflutningsins og 69% innflutningsins (árið 2007). Við aðild að ESB og upptöku evru myndu viðskipti við þau lönd verða tryggari og væntanlega aukast þegar gengisbreytingar gagnvart evru og þeim tengdir fjármálaerfiðleikar yrðu úr sögunni. 

· Vegna smæðar íslenska hagkerfisins eru sjálfstæðir viðskiptasamningar við okkur lítt áhugaverðir fyrir stærri þjóðir, að ekki sé talað um efnhagslega risa, nema til komi pólitískar ástæður. 

· Aðild að ESB leiðir Ísland inn í samráð og upplýsingastreymi um viðskipta- og efnahagsmál sem ekki er völ á annars staðar og gerir stjórnvöldum kleift að standa traustum fótum hvað varðar vitneskju um umheiminn. Eins og stendur eru það fyrirætlanir um Doha viðræðunar og um s.k. Bretton Woods II samkomulag um alþjóðlegt greiðslufyrirkomulag og eftirlit með þeim á vegum Alþjóðagjaldeyrisjóðsins sem mestu máli skipta. 

· Sameiginlegur tollur ESB á iðnaðarvörum ætti naumast að breyta neinu sem máli skiptir varðandi innflutning frá þriðju ríkjum ef Ísland gerist aðili að ESB. Innflutningur matvæla yrði tollfrjáls innan ESB en tollur gagnvart þriðju ríkjum breyttur frá því sem er í íslensku tollskránni. Höfundur hefur ekki upplýsingar um hugsanleg viðskiptaáhrif þessa. 
